
Acht do leasú an Achta um Sheirbhísí Slándála Príobháidí, 2004 agus an Achta um 
Fheidhmiú Orduithe Cúirte, 1926; agus do dhéanamh socrú i dtaobh nithe gaolmhara.

[12 Iúil 2021]
Achtaítear ag an Oireachtas mar a leanas:

Míniú

1. San Acht seo, ciallaíonn “Príomh-Acht” an tAcht um Sheirbhísí Slándála Príobháidí, 
2004.

Leasú ar alt 2 den Phríomh-Acht

2. (1) Leasaítear alt 2(1) den Phríomh-Acht—

  (a) trí na mínithe seo a leanas a chur isteach:

“ciallaíonn ‘cláraitheoir contae’ duine arna cheapadh nó arna ceapadh mar 
chláraitheoir contae faoi alt 35 den Acht Oifigigh Cúirte, 1926;

ciallaíonn ‘teachtaire cúirte’ duine arna cheapadh nó arna ceapadh mar 
theachtaire cúirte faoi alt 4 den Acht um Fheidhmiú Orduithe Cúirte, 
1926;

ciallaíonn ‘garda forfheidhmiúcháin’ duine seachas sirriam, cláraitheoir 
contae nó teachtaire cúirte a n-údaraítear dó nó di, ar luach saothair, mar 
chuid dá dhualgais nó dá dualgais, aon cheann de na feidhmeanna seo a 
leanas a chomhlíonadh:

  (a) duine amháin nó níos mó a chur amach as aon áitreabh nó as aon áit 
eile chun seilbh a ghlacadh ar an áitreabh nó ar an áit,

  (b) rialú nó maoirseacht a dhéanamh ar dhuine amháin nó níos mó, nó 
srian a chur le duine amháin nó níos mó, a bheith ag dul isteach in aon 
áitreabh nó in aon áit eile chun seilbh a ghlacadh ar an áitreabh nó ar 
an áit, nó

  (c) earraí nó maoin eile a urghabháil in ionad fiach neamhíoctha,

agus tugtar an t-údarú sin le hachtachán nó faoi achtachán, de bhun ordú 
cúirte, de réir comhaontú nó toiliú, de bhun conartha, nó ar shlí eile de réir 
an dlí;

ciallaíonn ‘sirriam’ sirriam arna cheapadh nó arna ceapadh ag an Rialtas 
faoin Acht Oifigeach Cúirte, 1945.”,

   agus

  (b) sa mhíniú ar “seirbhís slándála”, trí—

   (i) “taisceán,” a chur in ionad “taisceán.” i mír (h), agus

   (ii) tríd an mír seo a leanas a chur isteach i ndiaidh mhír (h):

   “(i) garda forfheidhmiúcháin.”.

Leasú ar alt 3 den Phríomh-Acht

3. Leasaítear alt 3 den Phríomh-Acht—

  (a) i mír (e), trí “Stáit,” a chur in ionad “Stáit, nó”,

  (b) i mír (f), trí “slándála, nó” a chur in ionad “slándála,”, agus

  (c) tríd an mír seo a leanas a chur isteach i ndiaidh mhír (f):

  “(g) duine arna cheapadh nó arna ceapadh ag cláraitheoir contae nó 
ag sirriam chun deimhniú a fhorghníomhú faoi alt 960L den Acht 
Comhdhlúite Cánacha, 1997,”.

Leasú ar alt 26 den Phríomh-Acht

4. Leasaítear alt 26 den Phríomh-Acht tríd an bhfo-alt seo a leanas a chur in ionad fho-alt 
(1):

 “(1) Faoi réir alt 27, féadfaidh an tÚdarás—

  (a) diúltú ceadúnas a athnuachan, nó

  (b) aon tráth, ceadúnas a fhionraí ar feadh tréimhse shonraithe nó é a 
chúlghairm,

más deimhin leis ar fhorais réasúnacha—

  (i) más rud é gur pearsa aonair an ceadúnaí—

   (I) gur sholáthair sé nó sí faisnéis san iarratas, nó i dtaca leis an 
iarratas, ar an gceadúnas nó ar an gceadúnas a athnuachan, is 
faisnéis a bhí bréagach nó míthreorach i bponc ábhartha,

   (II) gur sháraigh sé nó sí aon fhoráil den Acht seo nó rialacháin faoi 
(cibé acu a ciontaíodh nó nár ciontaíodh an ceadúnaí i gcion i 
ndáil leis an sárú),

   (III) nach duine cuí oiriúnach é nó í a thuilleadh chun seirbhís slándála 
a sholáthar, nó

 a.2

   (IV) nach bhfuil an táille fhorordaithe íoctha aige nó aici,

  (ii) más rud é gur comhlacht corpraithe an ceadúnaí—

   (I) nach duine cuí oiriúnach aon stiúrthóir, scairshealbhóir dá 
dtagraíonn alt 21(3)(ab), bainisteoir, rúnaí nó aon oifigeach eile 
den sórt sin de chuid an chomhlachta chorpraithe nó aon duine a 
airbheartaíonn a bheith ag gníomhú sa cháil sin chun post den sórt 
sin a shealbhú i gcomhlacht corpraithe a bhfuil seirbhís slándála á 
soláthar aige, nó

   (II) go bhfuil feidhm ag fomhír (I), (II) nó (IV) de mhír (i) maidir leis 
an gcomhlacht corpraithe,

   nó

  (iii) más rud é gur comhpháirtíocht an ceadúnaí, go bhfuil feidhm ag ceann 
amháin nó níos mó d’fhomhíreanna (I) go (IV) de mhír (i) maidir le 
haon cheann de na comhpháirtithe,

nó más rud é nach mbeadh an ceadúnas deonaithe ag an Údarás ná 
athnuachan déanta aige air dá mbeadh faisnéis arna fáil tar éis an dáta a 
ndearnadh é a dheonú nó a athnuachan ar fáil an dáta sin.”.

Leasú ar alt 33 den Phríomh-Acht

5. Leasaítear alt 33 den Phríomh-Acht tríd an bhfo-alt seo a leanas a chur in ionad fho-alt 
(3):

 “(3) Déanfaidh an tÚdarás an Clár a chur ar fáil lena iniúchadh saor in aisce ag 
daoine den phobal—

  (a) in oifigí an Údaráis le linn gnáthuaireanta oibre, agus

  (b) ar a shuíomh gréasáin idirlín ar shlí a fhágfaidh go mbeidh rochtain 
réidh ag daoine den phobal ar an gcuid den suíomh gréasáin sin ina 
mbeidh an Clár.”.

Leasú ar alt 48 den Phríomh-Acht

6. Leasaítear alt 48(1) den Phríomh-Acht—

  (a) i mír (b), trí “don duine sin” a chur in ionad “don duine sin, nó”,

  (b) i mír (c), trí “don Údarás, nó” a chur in ionad “don Údarás,”, agus

  (c) tríd an mír seo a leanas a chur isteach i ndiaidh mhír (c):

  “(d) a thugann le fios go bréagach gur cigire é nó í,”.

Aisghairm

7. Aisghairtear na forálacha seo a leanas:

  (a) Alt 4(4) den Acht um Fheidhmiú Orduithe Cúirte, 1926;

  (b) Alt 33(6) den Phríomh-Acht;

 a.4

  (c) Alt 33(7) den Phríomh-Acht.

Gearrtheideal, comhlua agus tosach feidhme

8. (1) Féadfar an tAcht um Sheirbhísí Slándála Príobháidí (Leasú), 2021 a ghairm den Acht 
seo.

 (2) Féadfar na hAchtanna um Sheirbhísí Slándála Príobháidí, 2004 go 2021 a ghairm den 
Acht seo agus de na hAchtanna um Sheirbhísí Slándála Príobháidí, 2004 agus 2011 le 
chéile.

 (3) Tiocfaidh an tAcht seo i ngníomh cibé lá nó laethanta a cheapfaidh an tAire Dlí agus 
Cirt le hordú nó le horduithe i gcoitinne nó faoi threoir aon chríoch nó foráil áirithe 
agus féadfar laethanta éagsúla a cheapadh amhlaidh chun críoch éagsúil nó le haghaidh 
forálacha éagsúla.

 a.7

